
Margrethe Thårup Andersen 

Kalaallit Nunaata siunissami pisortatigoortumik inuiattut erinarsuutissaa pillugu qanoq 

aalajangiisoqarsinnaaneranut periaatsinik assigiinngitsunik imalimmik aalajangiinissamut 

tunngavissiamik Naalakkersuisut suliaqarnissaat, kingusinnerpaamillu UKA 2027-mi Inatsisartunut 

saqqummiussinissaat pillugu Inatsisartut aalajangiiffigisassaattut siunnersuut. Aalajangiinissamut 

tunngavissiami maanna aaqqissuussinerup ingerlatiinnarneqarsinnaanera, inuiattut erinarsuutit maanna 

atorneqartut arlaata pisortatigoortumik toqqarneqarsinnaanera imaluunniit inuiattut erinarsuummik 

nutaamik pilersitsinissaq siunertaralugu suliassap aallartinneqarsinnaanera qulaajarneqassapput. 

Aamma politikkikkut, eqqumiitsuliornikkut innuttaasullu peqataatinneqarnissaannut periarfissat 

nassuiarneqassapput. 

(Inatsisartunut ilaasortaq Aqqalu C. Jerimiassen, Atassut) 

(Siullermeernera) 

Kalaallit Nunaata pisortatigoortumik inuiattut erinarsuutissaa pillugu siunnersuuteqartoq Inatsisartunut 

ilaasortaq Aqqalu C. Jerimiassen Atassut Demokraatit sinnerlugit qujanaq.  

Taalliortorsuatta Henrik Lundip taalliaa ”Nunarput utoqqarsuanngoravit” kiisalu ”Nuna Asiilasooq” 

Jonathan Petersenimit taalliarineqartoq, taallat taakku marluk Kalaallit Nunaanni inuiattut erinarsuutitut 

taakkartortarpavut, piffinni assigiinngitsuni aalajangersimanngitsumik inuiaassutsimik erinarsuutitut 

toqqartarpavut, maannamut aalajangersarneqarnikuunngimmat pisortatigoortumik taallaq sorleq inuiattut 

Kalaallit Nunatsinni erinarsuutigissaneripput, taammaattorli tulluusimaarutigingaarlugit ataatsimoorluta 

erinarsortarpavut piffinni persuarfiornartuni peqatigiinnitsinni, Inuiattut ullorsiornitsinni ullortunermi, 

Timersortartut nunanut allanut unammigiarnerini erfalasutta avammut saqqumilaarsinnerani, 

pikialaarfiusunilu assigiinngitsuni.    

Demokraatinit arajutsisimanngilarput Inatsisartuni qinikkat kisimik inuiattut erinarsuutivut eqqartuiffigineq 

ajoraat isummersorfigalugillu, taallat piffinni assigiinngitsuni ukiuni arlaqartuni ukioqutigiinni 

assigiinngitsuni eqqartuiffigisaraat.  

Eqqartuinerit ilaat Kalaallit Nunaata Radioata toqqorsiviannit immiussat tusarnaarsinnaavagut, immiussani 

isummersuutit ilaat imak oqariartorput: 

Inuiaassutsimik erinarsuut kikkunnilluunniit erinarsorsinnaasariaqarpoq 

Inuit eqqaamanartitaanik nuannaralugu atorsinnaasaannik  

Allamik taalliortoqassagaluarpat imaluunniit erinniortoqarluni una pingaarluinnartippara Nunatta 

inuuniarfigineqarnerata ilungersunartup illuatungerissagaa inuiaassutsimik erinarsuut   

Nunagimasamut nuannarinnittoq merserusuppalunngitsoq ataasiussutsitsinnillu ersersitsisoq aamma ullut 

ingerlaneranni nutaajuaannartutut nipeqartussaq  

Alla inuiattut erinarsuutitsinnut imak isummerpoq  

Apeqqutinik akisinnaanngisatsinnik suli nassaartorluta tupinnanngilaq inuiaqatigiissutsimi erinarsuut 

tassaammat kulturikkut ingerlanitsinni ullutsinnilu apeqqutit mianernarnersaat 

Isummersornerit ilaasa taallat erinaanut isummersornerminni imak oqaasertaliivoq 

Inuiattut erinarsuutivut Inuiaat allat erinaataanik erinalerlugit erinniaapput  

Inuiattummi erinarsuut eriagisaavoq inuiaat allat erinarsuutaannut akulerullugu asuliinnarisassaanani 

Demokraatinit upernaaq oqallinnermi oqaatsigaat Inuiattut erinarsuutitsinnik toqqaasoqassappat tamaasa 

misigissuseqarfigigatsigit aalassattoqarumaassasoq aalajangiinermi. 

Demokraatiniit aamma oqariartuutigaarput inuiattut erinarsuutigut pillugit oqallinnerit suulluunniit 

toqqammavitsinnut annertuumik ataqqinnilluni ingerlanneqarnissaat Demokraatinut aalajangiisuusoq, 

taammaammat pingaartilluinnarparput innuttaasut aalajangeeqataanissaat pingaaruteqarluinnartuusoq, 

taammatuttaaq eqqaanngitsoorusunngilarput inersuarmi Inatsisartunit oqallisit utikattuussanngitsut, 

maannami Inuiattut erinarsuutivut qulissaat eqqartorparput, tamannalu inuiaqatigiinnut 

eqqartortaqattaartarnera nalitoorujussuuvoq, taammaammat Demokraatinit aalajangiinissaq 

maannakkuusoq isumaqarpugut, tamallu oqartussaanerat ataqqillugu inuiaqatigiit periarfissinneqassasut 

toqqaanissaminnut. 

Demokraatinit Naalakkersuisut innersuussutaat ilalerparput, taammatuttarlu Demokraatit 

Kultureqarnerput, Ilinniartitaanermut Ilisimatusarnermut Ilageeqarnermullu   ataatsimiititaliami 

suliareqqinneqarnissaa innersuussutigaa. 

 

 


